
ĠUSTIFIKAZZJONI QASIRA

Il-Kumitat għal-Libertajiet Ċivili, il-Ġustizzja u l-Intern jistieden lill-Kumitat għad-Drittijiet 
tan-Nisa u l-Ugwaljanza bejn is-Sessi, bħala l-kumitat responsabbli, biex jinkorpora s-
suġġerimenti li ġejjin fil-mozzjoni għal riżoluzzjoni tiegħu:

A. billi skont l-Artikolu 2 tat-TUE, l-Unjoni Ewropea hija msejsa fuq ir-rispett għad-dinjità 
tal-bniedem, il-libertà, id-demokrazija, l-ugwaljanza, l-istat tad-dritt u r-rispett għad-
drittijiet tal-bniedem; billi d-dritt għat-trattament indaqs u n-nondiskriminazzjoni huwa 
dritt fundamentali u ċ-ċittadini Ewropej huma protetti mid-diskriminazzjoni skont l-
Artikolu 21 tal-Karta tad-Drittijiet Fundamentali; billi l-Artikolu 151 tat-TFUE jirreferi 
għal drittijiet soċjali fundamentali bħal dawk stabbiliti fil-Karta Soċjali Ewropea u l-
ugwaljanza bejn is-sessi hija prinċipju ewlieni tal-Pilastru Ewropew tad-Drittijiet 
Soċjali;

B. billi l-vjolenza abbażi tal-ġeneru (GBV) għadha waħda mill-akbar sfidi li s-soċjetajiet 
tagħna qed jiffaċċjaw u, fil-forom kollha tagħha, hija ksur tad-drittijiet fundamentali li 
jaffettwa l-livelli kollha tas-soċjetà; billi l-vjolenza abbażi tal-ġeneru hija kemm kawża 
kif ukoll konsegwenza tal-inugwaljanzi strutturali; billi l-ġlieda kontra l-vjolenza abbażi 
tal-ġeneru teħtieġ fehim tal-kawżi tagħha u tal-fatturi li jikkontribwixxu għaliha; billi n-
nisa b'identitajiet u vulnerabbiltajiet li jintersezzjonaw jiffaċċjaw riskju akbar ta' 
vjolenza u fastidju; billi bażi għall-ġlieda kontra l-vjolenza abbażi tal-ġeneru hija 
stabbilita bid-Direttiva 2011/36/UE tal-Parlament Ewropew u tal-Kunsill tal-
5 ta' April 2011 dwar il-prevenzjoni u l-ġlieda kontra t-traffikar tal-bnedmin u l-
protezzjoni tal-vittmi tiegħu, u li tissostitwixxi d-Deċiżjoni Qafas tal-
Kunsill 2002/629/ĠAI1, id-Direttiva 2011/99/UE tal-Parlament Ewropew u tal-Kunsill 
tat- 13 ta' Diċembru 2011 dwar l-ordni Ewropea ta' protezzjoni2, u d-
Direttiva 2012/29/EU tal-Parlament Ewropew u tal-Kunsill tal-25 ta' Ottubru 2012 li 
tistabbilixxi standards minimi fir-rigward tad-drittijiet, l-appoġġ u l-protezzjoni tal-
vittmi tal-kriminalità, u li tissostitwixxi d-Deċiżjoni Qafas tal-Kunsill 2001/220/ĠAI3; 
billi l-Konvenzjoni ta' Istanbul hija l-ewwel strument internazzjonali legalment 
vinkolanti dwar il-prevenzjoni u l-ġlieda kontra l-vjolenza fuq in-nisa u l-bniet, u 
tistabbilixxi qafas komprensiv ta' miżuri legali u ta' politika għall-prevenzjoni tal-
vjolenza kontra n-nisa, l-appoġġ għall-vittmi u l-ikkastigar ta' min iwettaq ir-reat; billi l-
Konvenzjoni ta' Istanbul għad trid tiġi ratifikata jew trasposta minn sitt Stati Membri u 
mill-UE nnifisha;

C. billi n-nisa fid-diversità kollha tagħhom4 qed iħabbtu wiċċhom ma' kwistjonijiet li 
jintersezzjonaw bejniethom bħalma huma r-razziżmu strutturali, id-diskriminazzjoni, ir-

1 ĠU L 101, 15.4.2011, p. 1.
2 ĠU L 338, 21.12.2011, p. 2.
3 ĠU L 315, 14.11.2012, p. 73.
4 L-espressjoni "fid-diversità kollha tagħhom" tintuża f'din l-opinjoni biex tiddikjara l-pożizzjoni li, nisa, irġiel u 
persuni mhux binarji jaqgħu f'kategoriji eteroġenji, inkluż iżda mhux biss fir-rigward tas-sess, ir-razza, il-kulur, l-
oriġini etnika jew soċjali, il-karatteristiċi ġenetiċi, il-lingwa, ir-reliġjon jew it-twemmin, il-fehmiet politiċi jew 
oħrajn, l-appartenenza għal minoranza nazzjonali, il-proprjetà, it-twelid, id-diżabilità, l-età, l-orjentazzjoni 
sesswali, l-identità tal-ġeneru, l-espressjoni tal-ġeneru jew il-karatteristiċi tas-sess, l-istatus migratorju jew l-istatus 
soċjoekonomiku. Hija tafferma l-impenn li ħadd ma jitħalla barra u li naslu biex ikollna Ewropa fejn tirrenja l-
ugwaljanza tal-ġeneri għal kulħadd.

reati ta' mibegħda u d-diskors ta' mibegħda, in-nuqqas ta' aċċess għall-ġustizzja, u l-
inugwaljanzi soċjoekonomiċi sostnuti, li jeħtieġ li jiġu rikonoxxuti bħala ostakli mill-
akbar għat-tgawdija bis-sħiħ tad-drittijiet fundamentali u ostakli ewlenin għall-
inklużjoni u għall-ugwaljanza; billi d-direttiva kontra d-diskriminazzjoni, li tkun 
tipprovdi kamp ta' applikazzjoni akbar ta' protezzjoni permezz ta' approċċ orizzontali, 
issa ilha mblukkata fil-Kunsill għal aktar minn għaxar snin;

D. billi f'dan id-deċennju qed naraw reazzjoni negattiva serja kontra l-ugwaljanza bejn is-
sessi u d-drittijiet tan-nisa, inklużi s-saħħa sesswali u riproduttiva u d-drittijiet relatati 
(SRHR); billi huwa essenzjali li jkun hemm patt b'saħħtu bejn l-Istati Membri biex jiġu 
promossi d-drittijiet tan-nisa fl-Ewropa, billi jikkondividu l-leġiżlazzjoni u l-aħjar 
prattiki; billi hemm Kummissarju responsabbli biss għall-ugwaljanza u l-Parlament 
Ewropew għandu Kumitat għad-Drittijiet tan-Nisa u l-Ugwaljanza bejn is-Sessi, iżda l-
Kunsill m'għandux korp speċifiku dwar l-ugwaljanza bejn is-sessi u l-ministri u s-
segretarji ta' stat responsabbli għall-ugwaljanza bejn is-sessi m'għandhom l-ebda forum 
ta' diskussjoni dedikata apposta għas-suġġett;

1. Jenfasizza kemm hu meħtieġ li jinżamm approċċ intersezzjonali fl-Istrateġija dwar l-
Ugwaljanza bejn il-Ġeneri (GES), u li jiżdiedu impenji speċifiċi u li jistgħu jitkejlu, 
speċjalment fir-rigward tal-gruppi protetti mid-diskriminazzjoni permezz tad-dritt tal-
UE u l-każistika tal-Qorti Ewropea tad-Drittijiet tal-Bniedem u tal-Qorti tal-Ġustizzja 
tal-Unjoni Ewropea; jenfasizza li ma jista' jsir l-ebda progress reali fir-rigward tal-
ugwaljanza bejn is-sessi mingħajr approċċ intersezzjonali, li jqis id-diskriminazzjoni ta' 
kontra n-nisa fid-diversità kollha tagħhom u li jinkludi azzjonijiet speċifiċi biex jiġu 
indirizzati b'mod determinat l-inugwaljanzi li jħabbtu wiċċhom magħhom in-nisa u li l-
politiki attwali dwar l-ugwaljanza bejn is-sessi qed jagħmlu inviżibbli jew qed jinjoraw; 
jemmen li tali azzjonijiet għandhom jinkludu miżuri pożittivi ta' ugwaljanza fil-politiki 
tal-fondi strutturali tal-UE, kif ukoll azzjonijiet aktar speċifiċi, bħalma huma appoġġ 
għal litigazzjoni strateġika, politiki tad-diversità għan-nisa f'pożizzjonijiet ta' tmexxija, 
l-iżvilupp ta' taħriġ dwar l-implimentazzjoni prattika tal-intersezzjonalità fin-networks 
legali tal-esperti u għall-ġudikatura, u l-istabbiliment ta' mekkaniżmi konsultattivi 
b'saħħithom u permanenti li jinvolvu lin-nisa fid-diversità kollha tagħhom, inklużi n-
nisa l-aktar emarġinati; jilqa' l-fatt li l-intersezzjonalità se tkun ukoll prinċipju 
trasversali għall-Pjan ta' Azzjoni dwar l-Integrazzjoni u l-Inklużjoni u għall-oqfsa 
strateġiċi tal-UE dwar id-diżabilità, il-persuni LGBTI+, l-inklużjoni tar-Rom u d-
drittijiet tat-tfal, u jfakkar lill-Kummissjoni li hemm bżonn li jsiru aktar sforzi f'din id-
direzzjoni;

2. Ifakkar li l-integrazzjoni tal-perspettiva tal-ġeneri hija għodda indispensabbli biex jiġu 
eliminati l-inugwaljanzi, tiġi promossa l-ugwaljanza bejn is-sessi u tiġi miġġielda d-
diskriminazzjoni; jenfasizza li, fil-ħidma tagħhom flimkien, l-istituzzjonijiet tal-UE u l-
Istati Membri jeħtieġ li japprofondixxu l-involviment tagħhom mas-soċjetà ċivili, 
inklużi l-movimenti u l-organizzazzjonijiet tan-nisa, u mal-organizzazzjonijiet 
internazzjonali, sabiex jagħmlu progress fir-rigward tal-ugwaljanza bejn is-sessi; 
jistieden lill-Kummissjoni tiżgura li l-integrazzjoni tal-perspettiva tal-ġeneri tiġi 
introdotta fil-politiki u l-attivitajiet kollha tal-Unjoni u tippreżenta miżuri ta' segwitu 
konkreti; jilqa' l-impenn li tinħoloq Task Force dwar l-Ugwaljanza bl-għan li jinbena 
approċċ intersezzjonali lejn l-integrazzjoni tal-perspettiva tal-ġeneri fil-politiki kollha 
tal-UE; jemmen li relazzjonijiet interistituzzjonali aktar b'saħħithom fil-qasam tal-

integrazzjoni tal-perspettiva tal-ġeneri jistgħu jgħinu fl-iżvilupp ta' politiki tal-UE 
sensittivi għall-kwistjonijiet relatati mal-ġeneru, u għalhekk jitlob li jkun hemm 
kooperazzjoni strutturata dwar l-integrazzjoni tal-perspettiva tal-ġeneri mas-sħab 
istituzzjonali kollha, bħall-Parlament, il-Kummissjoni, il-Kunsill u l-Istitut Ewropew 
għall-Ugwaljanza bejn is-Sessi (EIGE); iħeġġeġ lill-Kummissjoni tuża indikaturi, 
objettivi, riżorsi u mekkaniżmi ta' monitoraġġ ċari biex tiżgura li l-integrazzjoni tal-
perspettiva tal-ġeneri tiġi inkluża sistematikament fl-istadji kollha tat-tfassil tal-politika 
fil-politiki kollha tal-UE u b'approċċ intersezzjonali; jappella f'dan is-sens lill-
Kummissjoni biex tippreżenta pjan direzzjonali dwar kif għandha tiġi implimentata l-
integrazzjoni tal-perspettiva tal-ġeneri, inkluż l-ibbaġitjar sensittiv għal kwistjonijiet tal-
ġeneru, u perspettiva intersezzjonali fil-politiki kollha tal-UE;

3. Jinnota li matul il-kriżi tal-COVID-19 żdiedu l-inugwaljanza u forom differenti ta' 
vjolenza abbażi tal-ġeneru lejn in-nisa u l-bniet u jinsab allarmat miż-żieda sostanzjali 
fil-vjolenza domestika b'mod partikolari; jistieden lill-UE u lill-Istati Membri jimmiraw 
azzjonijiet u appoġġ speċifiċi għan-nisa u l-bniet, inkluż billi jistabbilixxu servizzi 
adegwati biex jindirizzaw il-vjolenza kontra n-nisa u l-bniet u servizzi ta' appoġġ 
speċjalizzat għall-vittmi bħal xelters, linji telefoniċi ta' għajnuna, servizzi ta' chat u 
soluzzjonijiet kreattivi oħra ta' appoġġ; jitlob li dan jiġi kkunsidrat kif dovut fl-
Istrateġija dwar l-Ugwaljanza bejn il-Ġeneri, u li jiġu implimentati miżuri speċifiċi 
bħala reazzjoni għal dawn l-iżviluppi;

4. Itenni l-istedina tiegħu lill-Kunsill u lill-Kummissjoni jġeddu l-isforzi tagħhom u 
jadottaw malajr id-direttiva orizzontali ta' kontra d-diskriminazzjoni sabiex jingħalaq id-
distakk ta' protezzjoni li jeżisti bħalissa fil-qafas legali tal-UE rigward in-
nondiskriminazzjoni abbażi tal-età, id-diżabilità, ir-reliġjon jew it-twemmin, jew l-
orjentazzjoni sesswali fl-oqsma ewlenin tal-ħajja, bħall-protezzjoni soċjali, l-
edukazzjoni u l-aċċess għall-prodotti u għas-servizzi, u jiżguraw li l-UE ma toperax 
ġerarkija artifiċjali ta' raġunijiet; jilqa' l-intenzjoni tal-Kummissjoni li tipproponi 
leġiżlazzjoni antidiskriminatorja addizzjonali kif stabbilit fil-linji gwida politiċi għall-
Kummissjoni tal-2019-2024; jistieden lill-Kummissjoni tipproduċi malajr proposti 
rilevanti;

5. Jistieden lill-Istati Membri jiskambjaw l-aħjar prattiki fuq bażi regolari u jippromwovu 
d-drittijiet tan-nisa fl-Ewropa billi jappoġġjaw il-miżuri u l-prattiki li jipprovdu l-ogħla 
livelli ta' protezzjoni li huma attwalment fis-seħħ fil-pajjiżi Ewropej; iħeġġeġ lill-
Kunsill jistabbilixxi konfigurazzjoni dedikata tal-Kunsill għall-ugwaljanza sabiex 
tistabbilixxi miżuri konġunti u tanġibbli biex iwieġbu għall-isfidi fil-qasam tad-drittijiet 
tan-nisa u tal-ugwaljanza bejn il-ġeneri, u biex jiġi żgurat li l-kwistjonijiet tal-
ugwaljanza bejn il-ġeneri jiġu diskussi fl-ogħla livell politiku; jistieden lill-
istituzzjonijiet Ewropej jimplimentaw politika ta' parità, b'mod partikolari fil-
pożizzjonijiet ta' tmexxija; jistieden lill-Kummissjoni tadotta miżuri konkreti u 
mekkaniżmi ta' monitoraġġ biex tiżgura l-bilanċ bejn is-sessi fl-aġenziji kollha tal-UE, 
inkluż fil-livelli kollha tal-ġestjoni u fil-pożizzjonijiet ta' tmexxija;

6. Jesprimi t-tħassib tiegħu quddiem il-prevalenza mifruxa tal-vjolenza abbażi tal-ġeneru 
fil-forom kollha tagħha u n-nuqqas ta' aċċess sħiħ għas-saħħa sesswali u riproduttiva u 
d-drittijiet relatati (SRHR); jikkundanna l-ksur serju tad-drittijiet tan-nisa u tat-tfal fl-
UE u lil hinn minnha, inkluża l-mutilazzjoni ġenitali femminili (MĠF), l-abort u l-

isterilizzazzjoni furzati, iż-żwieġ bikri u furzat u prattiki dannużi oħra kontra n-nisa u l-
bniet; jinnota li n-nisa involuti fl-industrija tas-sess, inkluż fil-prostituzzjoni, minħabba 
d-diskriminazzjoni kkawżata mill-faqar jew tipi oħra ta' tbatija, jesperjenzaw vjolenza u 
abbuż sesswalizzati fuq bażi ta' kuljum; jappella għal pjan ta' azzjoni għall-UE kollha 
biex jiġu pprevenuti u miġġielda l-forom kollha tal-vjolenza abbażi tal-ġeneru; 
jiddispjaċih minħabba n-nuqqas ta' miżuri speċifiċi fl-Istrateġija dwar l-Ugwaljanza 
bejn il-Ġeneri biex jingħata appoġġ lis-saħħa sesswali u riproduttiva u d-drittijiet relatati 
fl-UE; jenfasizza li l-Istati Membri huma obbligati jirrispettaw, jipproteġu u 
jikkonformaw mal-impenji relatati mas-saħħa riproduttiva u sesswali mingħajr 
koerċizzjoni, diskriminazzjoni jew vjolenza; jitlob li s-saħħa sesswali u riproduttiva u d-
drittijiet relatati jiġu inklużi fl-Istrateġija tas-Saħħa li jmiss tal-UE u li jiġi żgurat 
finanzjament speċifiku għall-protezzjoni tagħhom; ifakkar fil-ħtieġa ta' għodod xierqa 
biex jitkejjel il-progress fir-rigward tal-iżgurar ta' aċċess universali għas-saħħa sesswali 
u riproduttiva u d-drittijiet relatati, u jħeġġeġ lill-Kummissjoni u lill-Istati Membri 
jiżguraw il-protezzjoni u r-rispett tas-saħħa sesswali u riproduttiva u d-drittijiet relatati 
għal kulħadd; jistieden lill-Kummissjoni tissorvelja mill-qrib is-saħħa sesswali u 
riproduttiva u d-drittijiet relatati fl-Istati Membri; jafferma mill-ġdid li ċ-ċaħda tas-
servizzi tas-saħħa sesswali u riproduttiva u tad-drittijiet relatati, inkluż l-abort sikur u 
legali, hija forma ta' vjolenza kontra n-nisa u l-bniet; itenni li n-nisa u l-bniet 
jeħtiġilhom ikollhom kontroll fuq ġisimhom u fuq is-sesswalità tagħhom u li d-drittijiet 
tal-persuni LGBTI huma parti integrali tal-ħidma għar-rispett sħiħ tas-saħħa sesswali u 
riproduttiva u tad-drittijiet relatati; itenni l-istedina tiegħu lill-Istati Membri kollha biex 
jiggarantixxu edukazzjoni komprensiva dwar is-sesswalità, aċċess faċli għall-ippjanar 
tal-familja u għall-firxa sħiħa tas-servizzi tas-saħħa riproduttiva u sesswali, inklużi 
metodi moderni ta' kontraċezzjoni u abort sikur u legali; jappella għal miżuri mmirati 
biex tiġi żgurata l-libertà sesswali u l-indipendenza għan-nisa kollha;

7. Jitlob li jkun hemm prevenzjoni effettiva tal-inugwaljanza bejn il-ġeneri u tal-vjolenza 
abbażi tal-ġeneru, inklużi miżuri edukattivi implimentati maż-żgħażagħ u mmirati 
lejhom, kif ukoll li jiġi żgurat li ż-żgħażagħ kollha jibbenefikaw minn edukazzjoni 
komprensiva dwar is-saħħa u s-sesswalità, b'mod partikolari l-bniet u l-persuni LGBTI 
żgħażagħ, li huma partikolarment milquta min-normi tal-ġeneru inġusti; jistieden lill-
Kummissjoni tappoġġja lill-Istati Membri bil-ħsieb li jiġi adottat approċċ għall-
edukazzjoni sesswali komprensiva skont l-istandards tad-WHO u l-linji gwida tal-
UNESCO u li jiġi żgurat aċċess universali għal din l-edukazzjoni mingħajr 
diskriminazzjoni fuq kwalunkwe bażi; jenfasizza r-rwol importanti tal-
organizzazzjonijiet tas-soċjetà ċivili (OSĊ) li jipprovdu edukazzjoni dwar is-sesswalità, 
u jħeġġeġ lill-Kummissjoni tipprovdi finanzjament adegwat għall-organizzazzjonijiet 
ikkonċernati;

8. Jinsab imħasseb ferm li 33 % tan-nisa fl-UE esperjenzaw vjolenza fiżika u/jew sesswali; 
jidhirlu li n-nuqqas tal-UE li taderixxi mal-Konvenzjoni ta' Istanbul iħalli impatt fuq il-
kredibbiltà tagħha; iħeġġeġ lill-UE tiffinalizza l-adeżjoni tagħha mal-Konvenzjoni ta' 
Istanbul mingħajr dewmien; jistieden lill-Kummissjoni tippromwovi u tappoġġja b'mod 
attiv ir-ratifika tagħha mill-Istati Membri kollha; jistieden b'mod partikolari lis-sitt Stati 
Membri (il-Bulgarija, iċ-Ċekja, l-Ungerija, il-Litwanja, il-Latvja u s-Slovakkja) li 
għadhom ma rratifikawx il-Konvenzjoni ta' Istanbul biex dan jagħmluh, peress li huwa 
standard internazzjonali fundamentali tad-drittijiet tal-bniedem biex tinqered il-vjolenza 
abbażi tal-ġeneru; ifakkar li miżuri leġiżlattivi ġodda dwar il-vjolenza abbażi tal-ġeneru 

għandhom ikunu komplementari għar-ratifika tal-Konvenzjoni ta' Istanbul; ifaħħar lill-
Kummissjoni għall-impenn tagħha li tipproponi miżuri biex jintlaħqu l-istess objettivi 
jekk l-adeżjoni għall-Konvenzjoni tibqa' mblukkata, inkluża l-preżentazzjoni ta' 
inizjattiva li testendi l-oqsma tal-kriminalità definiti fl-Artikolu 83(1) tat-TFUE biex 
tkopri forom speċifiċi ta' vjolenza abbażi tal-ġeneru;

9. Jesprimi t-tħassib tiegħu għar-rigressjoni li qed jara f'dik li hi l-ugwaljanza bejn is-sessi 
f'għadd ta' Stati Membri, xprunata minn diskorsi politiċi li sikwit joħorġu mill-ogħla 
livelli tal-istat, ċerti rappreżentanti tal-knejjes u għadd kbir ta' organizzazzjonijiet 
ultrakonservattivi li jippromwovu viżjoni patrijarkali tas-soċjetà li timmina l-
emanċipazzjoni, l-awtonomija u d-dinjità tan-nisa; jikkundanna t-tifrix ta' narrattivi 
politiċi li deliberatament jinterpretaw ħażin il-kontenut tal-Konvenzjoni ta' Istanbul u ż-
żieda fid-diskors ta' mibegħda ta' natura omofobika u transfobika, kif ukoll miżuri ta' 
min jikkundannahom bħall-promozzjoni ta' żoni ħielsa mill-LGBTI fil-Polonja jew l-
abolizzjoni tar-rikonoxximent legali tal-persuni transġeneri fl-Ungerija, li tikser 
serjament id-drittijiet tal-persuni transġeneri u intersesswali u tqegħidhom f'riskju; 
ifakkar li l-Qorti Ewropea tad-Drittijiet tal-Bniedem sostniet b'mod konsistenti u ċar li r-
rikonoxximent legali tal-ġeneru jaqa' fi ħdan id-dritt għall-ħajja privata u tal-familja fil-
qafas legali Ewropew, li huwa protett speċifikament mill-Artikolu 8 tal-Konvenzjoni 
Ewropea dwar id-Drittijiet tal-Bniedem;

10. Jappella għal pjan ta' azzjoni għall-UE kollha biex jiġu pprevenuti u miġġielda l-forom 
kollha ta' vjolenza abbażi tal-ġeneru; jitlob, għal dan il-għan, li jinħatar koordinatur biex 
jimplimenta dan il-pjan ta' azzjoni bil-ħsieb li x-xogħol tal-Kummissjarju responsabbli 
jiġi kkumplementat u mhux idduplikat; jenfasizza, madankollu, li l-aħjar triq 'il quddiem 
hija li ssir leġiżlazzjoni dwar id-dimensjonijiet kollha tal-vjolenza abbażi tal-ġeneru fl-
istess test leġiżlattiv billi tiġi adottata direttiva biex jiġu miġġielda l-forom kollha tal-
vjolenza abbażi tal-ġeneru; itenni t-talba tiegħu lill-Kummissjoni biex tressaq b'urġenza 
att legali dwar il-prevenzjoni u t-trażżin ta' kull forma ta' vjolenza abbażi tal-ġeneru, li 
jesplora l-firxa kollha kemm hi tal-miżuri, inkluż billi jsir użu mid-dritt tal-inizjattiva 
leġiżlattiva mnaqqax fl-Artikolu 225 tat-TFUE; iħeġġeġ lill-Kummissjoni żżid l-isforzi 
tagħha biex twettaq progress f'din id-direzzjoni; jilqa' l-inizjattiva tal-Kummissjoni li 
tvara network tal-UE dwar il-prevenzjoni tal-vjolenza abbażi tal-ġeneru u l-vjolenza 
domestika, li jlaqqa' flimkien lill-Istati Membri u lill-partijiet ikkonċernati kollha biex 
jiskambjaw il-prattiki t-tajba, u li jiffinanzja t-taħriġ, il-bini tal-kapaċità u s-servizzi ta' 
appoġġ;

11. Jistieden lill-Kummissjoni tiżgura l-kontinwità tal-ħidma tal-Koordinatur tal-UE Kontra 
t-Traffikar billi tipprovdi mandat li jippermetti l-iżvilupp ta' inizjattivi ġodda; jilqa' l-
istrateġija l-ġdida ta' kontra t-traffikar li għandha tiġi proposta mill-Kummissjoni; jitlob 
li ssir reviżjoni tad-Direttiva 2011/36/UE dwar il-prevenzjoni u l-ġlieda kontra t-
traffikar tal-bnedmin u l-protezzjoni tal-vittmi tiegħu, sabiex jissaħħu d-
dispożizzjonijiet dwar l-iżgurar tas-servizzi u tal-permessi ta' residenza għall-vittmi tat-
traffikar u dwar il-kriminalizzazzjoni tal-użu tas-servizzi provduti mill-vittmi tat-
traffikar, u sabiex jiġi żgurat li r-reat tat-traffikar għall-isfruttament sesswali jġorr penali 
proporzjonata; jenfasizza l-ħtieġa li tiġi miġġielda l-impunità għal dawk li japprofittaw 
mit-traffikar; jirrimarka li l-maġġoranza l-kbira tal-vittmi tat-traffikar għall-isfruttament 
sesswali huma nisa, u għalhekk jenfasizza l-ħtieġa li l-isforzi jkunu ffukati fuq l-għoti 
ta' għajnuna lin-nisa ttraffikati;

12. Jinnota li l-Kummissjoni jeħtiġilha tindirizza s-sitwazzjoni partikolari tal-protezzjoni 
tan-nisa mill-vjolenza abbażi tal-ġeneru fil-faċilitajiet ta' akkoljenza tal-migrazzjoni u 
tal-asil, u jappella għal infrastruttura adattata għan-nisa u l-bniet u taħriġ adegwat għall-
persunal f'dawn il-faċilitajiet fejn meħtieġ;

13. Jinnota n-nuqqas ta' approċċ jew definizzjonijiet komuni għad-diversi forom ta' vjolenza 
abbażi tal-ġeneru, bħall-vjolenza ċibernetika, li mhumiex newtrali għall-ġeneru iżda li 
huma mmirati b'mod sproporzjonat lejn in-nisa u għalhekk huma espressjonijiet ta' 
vjolenza abbażi tal-ġeneru; jistieden lill-Kummissjoni tipproponi strument leġiżlattiv 
dwar il-ġlieda kontra l-forom kollha ta' vjolenza abbażi tal-ġeneru, inkluża l-vjolenza 
ċibernetika u forom oħra ta' aggressjoni online fil-konfront tan-nisa, peress li t-theddid 
ta' vjolenza u abbuż għandu impatt profond fuq is-saħħa mentali tan-nisa fil-livelli 
kollha tal-iżvilupp individwali tagħhom;

14. Jistieden lill-Kummissjoni tappoġġja azzjoni biex titnaqqas id-differenza bejn il-pagi 
tal-irġiel u n-nisa, li hija forma ta' diskriminazzjoni bejn is-sessi;

15. Jistieden lill-Istati Membri jiżguraw u jtejbu l-aċċess għall-ġustizzja, inter alia permezz 
tat-taħriġ tal-persunal tal-infurzar tal-liġi u dak ġudizzjarju dwar il-vjolenza abbażi tal-
ġeneru u r-reati ta' mibegħda, inklużi dawk imwettqa online, u jiggarantixxu li d-
drittijiet tal-vittma jitqiegħdu jkunu ċentrali sabiex jiġi evitat li jkun hemm 
diskriminazzjoni, trawmatizzazzjoni jew vittimizzazzjoni mill-ġdid matul il-
proċedimenti ġudizzjarji, mediċi u tal-pulizija; jistieden lill-Istati Membri jiżguraw 
kundizzjonijiet sikuri għar-rappurtar, jindirizzaw in-nuqqas ta' rappurtar, u jipprovdu 
għajnuna legali kif ukoll servizzi ta' appoġġ integrati u ċentri ta' kenn, u jimplimentaw 
ukoll miżuri ta' prevenzjoni li jqisu l-ħtiġijiet speċifiċi tan-nisa u l-bniet fid-diversità 
kollha tagħhom; iħeġġeġ lill-Istati Membri jindirizzaw b'mod determinat l-impunità 
għall-vjolenza sesswali u abbażi tal-ġeneru; jistmerr l-attakki kontinwi li jsiru fuq is-
saħħa sesswali u riproduttiva u d-drittijiet relatati; jitlob lill-Kummissjoni, abbażi tal-
valutazzjoni tagħha tal-istrumenti tal-UE f'dan il-qasam kif imsemmi fl-Istrateġija tal-
UE dwar id-drittijiet tal-vittmi (2020-2025) (COM(2020)0258), biex mingħajr dewmien 
tressaq proposta għal reviżjoni tad-Direttiva dwar id-Drittijiet tal-Vittmi bl-għan li 
jiżdied kapitolu speċifiku ddedikat għall-vittmi tal-vjolenza abbażi tal-ġeneru;

16. Ifakkar li d-drittijiet tan-nisa huma drittijiet tal-bniedem; jissottolinja li l-
istereotipizzazzjoni tal-ġeneru hija kawża ewlenija tal-inugwaljanza ta' bejn is-sessi u li 
r-rwoli u l-istereotipi tradizzjonali tas-sessi jiġu ffurmati kmieni fit-tfulija u 
jippreżentaw ostaklu serju għall-kisba tal-ugwaljanza bejn is-sessi, ħaġa li twassal għad-
diskriminazzjoni bejn is-sessi; jistieden lill-Kummissjoni u lill-Istati Membri jżidu aktar 
il-ħidma fir-rigward tal-indirizzar tal-inugwaljanza ta' bejn is-sessi u l-istereotipi, 
permezz ta' kooperazzjoni akbar mal-OSĊ li jippromwovu d-drittijiet tan-nisa u l-
awtonomizzazzjoni tan-nisa u permezz ta' miżuri preventivi u edukattivi li huma 
essenzjali għall-ġlieda kontra l-istereotipizzazzjoni tal-ġeneru u l-inugwaljanza; jilqa', 
f'dan ir-rigward, l-intenzjoni tal-Kummissjoni li tvara kampanja ta' komunikazzjoni 
madwar l-UE kollha biex tiġġieled kontra l-istereotipi tal-ġeneri, li tkun tiffoka fuq l-
involviment taż-żgħażagħ; jinnota bi tħassib it-tendenza dejjem tikber tat-tnaqqis tal-
ispazju ċiviku għall-organizzazzjonijiet tas-soċjetà ċivili u għad-difensuri tad-drittijiet 
tal-bniedem li jaħdmu fuq l-ugwaljanza bejn is-sessi, fuq id-drittijiet tal-minoranzi u 
tan-nisa u fuq is-saħħa sesswali u riproduttiva u d-drittijiet relatati; jitlob miżuri 

intensifikati biex tiġi indirizzata l-kwistjoni tat-tnaqqis tal-ispazju ċiviku, u jenfasizza l-
importanza li jiġi żgurat appoġġ finanzjarju akbar għall-OSĊ u għas-servizzi 
speċjalizzati sabiex jiġu żgurati l-indipendenza u l-għarfien espert tagħhom; jissottolinja 
l-ħtieġa ta' ċentri ta' kenn aċċessibbli u indipendenti għan-nisa u għall-persuni LGBTI; 
jistieden lill-Kummissjoni tipproponi azzjonijiet speċifiċi biex tiżgura li l-
organizzazzjonijiet li jipprovdu servizzi essenzjali jkollhom aċċess għall-finanzjament u 
jkunu protetti mill-attakki u mid-diskriminazzjoni; jinsab imħasseb ħafna dwar il-
movimenti ta' kontra l-ugwaljanza bejn is-sessi u kontra l-LGBTI, li kisbu popolarità 
akbar f'għadd ta' Stati Membri, ifittxu li jisfidaw id-drittijiet fundamentali stabbiliti fil-
qasam tal-ugwaljanza bejn il-ġeneri, u jimmiraw li jimblukkaw u jreġġgħu lura għall-
imgħoddi l-liġijiet u l-politiki li jipproteġu lin-nisa, lill-irġiel u lill-persuni mhux binarji 
fid-diversità kollha tagħhom mir-reati ta' mibegħda u d-diskriminazzjoni;

17. Jappella għall-ġbir ta' data diżaggregata dwar l-ugwaljanza bejn il-ġeneri u l-
preżentazzjoni ta' rapporti annwali dwar l-istat tal-implimentazzjoni tal-Istrateġija dwar 
l-Ugwaljanza bejn is-Sessi; jistieden lill-Kummissjoni u lill-Istati Membri jtejbu d-
disponibbiltà u l-komparabbiltà ta' data diżaggregata ta' kwalità dwar il-vjolenza abbażi 
tal-ġeneru permezz tal-kooperazzjoni mal-Eurostat, mal-Aġenzija tal-Unjoni Ewropea 
għad-Drittijiet Fundamentali (FRA) u mal-EIGE; jistieden mill-ġdid lill-Kummissjoni 
twaqqaf Osservatorju Ewropew ta' Monitoraġġ dwar il-vjolenza abbażi tal-ġeneru; 
iħeġġeġ lill-Kummissjoni timplimenta l-ibbaġitjar sensittiv għall-ġeneru bħala parti 
integrali tal-proċedura baġitarja u tal-linji baġitarji; jitlob li jkun jsir monitoraġġ tal-
infiq fl-ugwaljanza bejn is-sessi u li tiġi assenjata linja baġitarja indipendenti għal kull 
azzjoni mmirata, kif ukoll li jiġu stabbiliti indikaturi xierqa, valutazzjonijiet tal-impatt u 
metodoloġija dedikata; jitlob li jiġu żviluppati u applikati mekkaniżmi rilevanti ta' 
obbligu ta' rendikont u ta' trasparenza, kif ukoll li jsir rappurtar tar-riżultati b'mod 
regolari u sensittiv għall-kwistjonijiet ta' ġeneru.

